
					ఈ పుట ఆమోదించబడ్డది
రామ- 	మనం పెళ్లాడదాం ?

మీనా- 	నిజంగాను?

రామ- 	యేంవొట్టు వేసుకొమ్మన్నావు ?

మీనా- 	ఆదీపం ఆర్పెయ్యండీ.

రామ- 	యీకాగితం ముక్కలు చదివి మరీ ఆర్పేస్తాను. (కాగితం ముక్కలు జేబులోంచి తీసి చదివి) గాడిద కొడుకు తనబాకీ తాలూకు నోటులాగి, నన్ను దగా చేశాడు; వీడితాళం పడతాను.

మీనా- 	యవడు ?

రామ- 	అది వేరేకథ.

మీనా- 	అసిరిగాడు కనిష్టీబుమాట యేం జెప్పాడు ?

రామ- 	మధురవాణి హెడ్డుమీద కుక్కని వుసిగలిపిందని చెప్పాడు.

మీనా- 	యెందుకూ ?

రామ- 	నేను లేనప్పుడు వాడు యింట్లో చొరబడబోతేను.

మీనా- 	అయ్యో తెలివా ! అసిరిగా !

అసిరి- 	(ప్రవేశించి) యేటమ్మా ?

మీనా- 	వెధవా, నిజంచెప్పూ. పంతులు యింట్లోలేనప్పుడల్లా కనిష్టీబు మధురవాణితో వుంటాడని, నువ్వు నాతో చెప్పలేదూ ?

అసిరి- 	(బుఱ్ఱగోకుకుంటూ) సెప్పినాను.

రామ- 	దొంగవెధవా! కుక్కని వుసిగలిపిందన్నావు ?

అసిరి- 	బాబు- నౌకరోడు నోరుమూసుకోవొద్దా బాబు ? సానమ్మడిగితే, మీమాట సెప్పుతాన బాబు ?

మీనా- 	వెధవా, నువుచెబితే నాకు భయవఁనుకున్నావా యేవిఁటి ?

రామ- 	ఓరి అబద్ధపు వెధవా! యెవరితోనూ మామాటమాత్రం చెప్పకు. రూపాయి యిచ్చానుకానూ?

మీనా- 	యందుకిచ్చారూ, రూపాయి ?

అసిరి- 	పిల్లలోణ్ణిగందా? (పైకివెళ్లును.)

రామ- 	దొంగముండ ద్రోహం చేస్తూందేం ?

మీనా- 	తెలుసునన్నారు ?

రామ- 	యింతని యెరగను.

మీనా- 	ఆడది నీతి తప్పినతరవాత అంతేవిఁటి ? యింతేవిఁటి ? తెగించినదానికి సగుడు మోకాలుబంటి- అందులో సాంది ఖాయిదాగా వుండాలనుకోవడం మీదీ బుద్ధితక్కువ.

		 ఈ పేజీలో చివరి మార్పు 6 అక్టోబరు 2018న 10:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

